
Tŭ Elisabet hũ mơtiàn năm blàn, nư̆n Yàng Pô Lơngì
pơđăr mơnih gơdrưh Gabriel truh tơ sa plơi-prŏng lăm 
c̆àr Galile, angăn la Nasaret, tòm sa aràng mơnih kơmơi 
dra sơc̆ih-sơc̆ăn hũ c̆ĕ-sơnuai sơ̆ng sa aràng mơnih 
lơkơi angăn la Jôsep, lăm jơi-pơtiàn Đabit. Mơnih kơmơi 
dra sơc̆ih-sơc̆ăn nư̆n angăn la Mari. 



Mơnih gơdrưh đờm: “Ơ Mari, juơi huơĭ! 
Kơyoa hã hũ pơnuaĭ anĭt tơ anaŭ
Yàng Pô Lơngì. Ni, hã rơŭ hũ mơtiàn 
sơ̆ng đih apui sa aràng anà lơkơi; 
hã rơŭ pơ-angăn mơta tơ anà
lơkơi nư̆n la Jêsu. Anà lơkơi 
nư̆n rơŭ hũ c̆ơ prŏng-màng, 
hũ angăn la Anà Pô Ngŏ Glòng 
Rơlau Abih; sơ̆ng Yàng, la Yàng Pô
Lơngì, rơŭ brơi tơ Pô sơbàn Đabit, 
la kơi-kŏ pàng-yau Pô. Pô rơŭ
apăn-akŏ sàng Jakôp rài pơdò rài, 

lơgăr Pô rơŭ dò
mĭt-mĭt 'buh tŭ lơi luĭ.” 



Mari đờm sơn̆g mơnih gơdrưh: “Dơlhă
ka đih dò sơ̆ng sa aràng mơnih lơkơi 
lơi, nư̆n ngă hơyơu hũ pơnuaĭ nư̆n 
jiơ̆ng?” Mơnih gơdrưh đờm: “Yàng 
Bơngă Sơc̆ih-Sri rơŭ truh tơ 
ngŏ hã, sơ̆ng gơnăp-gơnuăr 
Pô Ngŏ Glòng Rơlau 
Abih rơŭ jơ̆m gòm 
hã. Kơyoa nư̆n, 
Anà sơc̆ih-sri 
tơbiă rài, rơŭ hũ
angăn la Anà

Yàng Pô
Lơngì.”



Lăm du hơrơi nư̆n, Mari tơgồ
dơ̆ng, tơmbah-tơmbàn nau 
truh tơ sa plơi-prŏng lăm 
c̆àr c̆ơ̆-c̆ờr lơgăr Juđe. 
Ñu tơma lăm sàng Sac̆ari 
sơ̆ng tơnia c̆uă-rơwăng 
Elisabet. Pơrpa mơhư̆
săp Mari tơnia 
c̆uă-rơwăng, anà
lăm tŭng Elisabet 
c̆oh-sơglŏng mư. 



Elisabet hũ baŭ-bèng 
Yàng Bơngă Sơc̆ih-Sri. 
Ñu pồ săp đờm prŏng: 
“Adơi la mơnih hũ
lơngai-pơtuah biă
tơkrah tơgrơ̆ mơnih 
kơmơi, anà lăm tŭng 
adơi kŭnghũ
lơngai-pơtuah rơi.”



Pơnuaĭ tơbiă rài Yàng Jêsu 
Krist hũ tơbiă truh yơu ni: 
Mari, ame Pô, hũ c̆ĕ-sơnuai 
sơ̆ng Jôsep, bloh dơlhơu 
tŭ dua aràng hơdiŭ dò
sơ̆ng gơŭ, nư̆n Mari hũ
mơtiàn kơyoa Yàng 
Bơngă Sơc̆ih-Sri. 
Jôsep, pơsàng ñu, 
la mơnih rĭng-tơpă, 
'buh khiăng luơi ñu 
kŏng pơnuaĭ pơtiơ̆ng 
jơhà, nư̆n ngă-nìn 
khiăng tơrđơŭ iờp 
pơkloh luơi. 



Bloh lăm tŭ Jôsep dò sơnư̆ng-bơngoàn mư̆ng 
bruă ni, nư̆n sa aràng mơnih gơdrưh Yàng 
truh pơ'buh sơ̆ng Jôsep lăm pơnuaĭ lơpơi, 
bloh đờm lài: “Ơ Jôsep, anà-tơc̆o Đabit, 
hã juơi huơĭ khiăng sơ̆ng Mari sơdiŭ hã, 
kơyoa anà bloh ñu mơtiàn nư̆n la kơyoa 
Yàng Bơngă Sơc̆ih-Sri.”



“Ñu rơŭ đih apui sa aràng anà lơkơi, 
hã pơ-angăn bĕ mơta la Jêsu, kơyoa 
rùp-phŭn anà lơkơi nư̆n rơŭ dŏng buơl 
làng drơi tơbiă klàh mư̆ng glài-sơnoh.” 



Tŭ mơdơh tơgồ, Jôsep ngă tui iơŭ yơu pơnuaĭ
mơnih gơdrưh Yàng hũ pơto pơđăr, sơ̆ng ba 
sơdiŭ mơrai wơ̆ sơ̆ng drơi; bloh 'buh đih 
dò sơ̆ng gơŭ tơ̆l truh tơ tŭ Mari đih 
apui sa aràng anà lơkơi sơ̆ng Jôsep 
pơ-angăn mơta la Jêsu.



Tŭ nư̆n, pơtau Rôma Sesa Ôgustơ, pơtơbiă pơnuaĭ
gơnuăr-pơđăr, pơđăr abih tơgrơ̆ buơl làng lăm du 
lơgăr dò tơ ala gơnuăr Sesa 
Rôma apăn-akŏ, păl wă
angăn mơta lăm 
bơ-àr. Abih tơgrơ̆
mơnih păl

mơrai wơ̆ tơ plơi-phŭn tô wă angăn mơta lăm bơ-àr.



Kơyoa Jôsep la jơi-pơtiàn sàng Đabit, nư̆n kŭng mư̆ng 
plơi-prŏng Nasaret, c̆àr Galile, đì tơ plơi-prŏng Đabit, 
angăn la 'Betlehem, lăm c̆àr 
Juđe, tô wă angăn mơta 
drơi sơ̆ng mơta 
Mari, la mơnih 
hũ c̆ĕ-sơnuai 

sơ̆ng drơi, tŭ nư̆n dò hũ mơtiàn. 



Lăm tŭ dua aràng dò
tơ 'Betlehem, nư̆n 
hơrơi Mari đih apui 
anà hũ truh. 



Ñu đih apui anà lơkơi kơc̆oa, mă khăn pơpò
anà drơi, pơđih lăm bòng rơ̆, 
kơyoa sàng apah-đih 'buh dò
anih tơ buơl guñu.



Kŭng lăm c̆àr nư̆n, hũ du mơnih glăng abo hơdiŭ lăm 
'blàng, dò guah mơlăm khiă-gàr tơrpuơl abo. Sa aràng 
mơnih gơdrưh Yàng tơbiă pơ'buh 
                                          sơ̆ng buơl 
                                          guñu, 
                                          pơnuaĭ
                                          màng-kơc̆rà
                                          Yàng pơsàng 
                                          kơc ̆rà tòmdăr, 

                                               nư̆n buơl guñu 
                                               huơĭ kơđa biă. 



Bloh mơnih gơdrưh đờm sơ̆ng buơl guñu: “Juơi huơĭ! 
Kơyoa ni, kơu akhàn brơi pơthơu tơ buơl guhã sa pơnuaĭ
siàm, rơŭ la sa pơnuaĭ sờh-sài prŏng 
                  tơ abih tơgrơ̆ mơnih; nư̆n 
                                          la hơrơi 
                                          ni, lăm 
                                          plơi-prŏng 
                                          Đabit, hũ đih 
                                          apui tơ buơl 

                                               guhã sa Pô
                                               Dŏng-Pơklàh, 
                                               la Pô Krist, 
                                               la Yàng.”



“Ni la nàl pơto tô buơl guhã kràn thơu Pô: Buơl 
guhã rơŭ 'buh sa aràng Anà Mơnga 
pơpò sơ̆ng khăn, đih lăm bòng rơ̆.” 



Mơre-mơro, hũ rơbơu-rơbơu lĭng gơdrưh ngŏ
lơngì găm sơ̆ng mơnih gơdrưh nư̆n pồ săp 
adoh-mơyòm Yàng Pô Lơngì lài: ...



... “Sơrdah angăn Yàng tơ ngŏ du tăl 
lơngì glòng, Rĭng-lơngai lăm ala lơ̆n 
tơ du mơnih hũ Yàng rơnăm.”



Hơdơi tŭ du mơnih gơdrưh luơi buơl guñu đì tơ ngŏ
lơngì bơjơ, du mơnih glăng abo đờm sơ̆ng gơŭ lài: 
“Buơl gudrơi nau truh bĕ tơ plơi-prŏng 'Betlehem, 
c̆ơ bruă pơrpa hũ tơbiă truh, bloh Yàng hũ brơi 
                                      buơl gudrơi thơu.”



Yơu nư̆n, buơl guñu tơmbah-tơmbàn 
nau jơlàn. Truh anih, buơl guñu 
'buh Mari, Jôsep, sơ̆ng Anà
Mơnga dò đih lăm bòng rơ̆. 



Tŭ Yàng Jêsu 
hũ tơbiă rài tơ 
'Betlehem, c̆àr Juđe, 
la ̆m rài pơtau Herôt, 
hũ du mơnih 
jak-khờh mư̆ng 
   gah 

ia-hơrơi tơgồ nau truh 
tơ plơi-prŏng Jerusalem, bloh tơnia 
lài: “Pơtau buơl làng Juđa pơrpa 
tơbiă rài tơ anih lơi? Kơyoa buơl 
dơlhă hũ 'buh ia-pơtŭ Pô gahia-hơrơi 
tơgồ, nư̆n truh tô duh-dơlbăt Pô.”



Tŭ nư̆n, pơtau Herôt 
tơrđơŭ-bơdơŭ iơu du 
mơnih jak khờh truh, 
tô tơnia buơl guñu 
ni ̆-nùn mư̆ng tŭ-hơrơi 
ia-pơtŭ hũ tơbiă. 



Bloh nư̆n pơtau pơđăr buơl 
guñu nau truh tơ plơi-prŏng 
'Betlehem, sơ̆ng kơkơi 
pơđăr lài: “Nau bĕ sơ̆ng 
duah tơnia nĭ-nùn mư̆ng 
anà tìt nư̆n; tŭ duah hũ
bơjơ, brơi bĕ tơ kơu thơu, 
tô kơu kŭng truh bloh 
duh-dơlbăt Pô.”



Hơdơi tŭ mơhư̆ pơtau đờm yơu nư̆n, buơl guñu tơbiă    
nau mư. Dih, ia-pơtŭ bloh buơl guñu hũ 'buh gah 
                      ia-hơrơi tơgồ, nau dơlhơu buơl 
                      guñu truh tơ anih anà tìt dò, 
                      nư̆n ka dò dơ̆ng wơ̆. 



Tơma truh lăm sàng, buơl guñu 'buh anà tìt sơ̆ng Mari, 
ame Pô, nư̆n pơđih rùp trŭn bloh duh-dơlbăt Pô; bloh 
                       nư̆n ràng du phơ̆n c̆ơk-màng 
                       tơbiă, pơyă tơ Pô du phơ̆n 
                       c̆ĕ-pơyơ̆r duh-dơlba ̆t, la mừh, 
                       gơlhơu, sơ̆ng c̆ài-trŭ. 



Hơdơi mư̆ng nư̆n, lăm pơnuaĭ lơpơi, buơl guñu hũ Yàng 
Po ̂ Lơngì đờm pơđăr juơi gài wơ̆ anih pơtau Herôt tra, 
                       nư̆n buơl guñu nau jơlàn 
                       pơkơn̆ bloh mơrai wơ̆ tơ 
                       lơgăr phŭn drơi.



Tŭ du mơnih jak-khờh nau bơjơ, 
sa aràng mơnih gơdrưh Yàng 
tơbiă pơ'buh sơ̆ng Jôsep lăm 
pơnuaĭ lơpơi, bloh đờm pơđăr 
lài: “Tơgồ bĕ, ba anà tìt sơ̆ng 
ame Pô pleh dơŭ tơ lơgăr 
Ejiptơ, sơ̆ng kừ dò tơ 
anih nư̆n tơ̆l truh tơ tŭ
kơu brơi pơthơu wơ̆, 
kơyoa pơtau 

Herôt rơŭ duah anà
tìt nư̆n tô pơmơtai.” 



Lăm glai mơlăm, Jôsep tơgồ, 
ba anà tìt sơ̆ng ame Pô nau 
pleh dơŭ tơ lơgăr Ejiptơ, sơ̆ng 
dò tơ anih nư̆n tơ̆l truh tơ tŭ
pơtau Herôt mơtai. Bruă ni 
tơbiă truh tô pơnuaĭ
Yàng angui mơnih 
gơnua ̆r-hwơ̆r đờm hũ
tơbiă iơŭ tơpă: “Kơu 
hũ iơu Anà

Kơu tơbiă mư̆ng Ejiptơ.” 



Tŭ 'buh drơi kơđòng du mơnih 
jak-khờh pơ̆ng-gơla, pơtau 
Herôt anok hơtai biă, nư̆n 
pơđăr mơnih nau pơmơtai 
abih du anà lơkơi tìt lăm 
plơi-prŏng 'Betlehem sơ̆ng du 
                      cà̆r tòmdăr, ...



... mư̆ng dua thŭn sơtơŭ trŭn 
tơ ala, tui iơŭ yơu hơrơi blàn 
bloh du mơnih jak-khờh hũ
brơi pơtau thơu. 



Hơdơi tŭ pơtau Herôt mơtai, 
sa aràng mơnih gơdrưh Yàng 
tơbiă pơ'buh sơ̆ng Jôsep lăm 
pơnuaĭ lơpơi, tơ lơgăr Ejiptơ, 
bloh đờm pơđăr lài: “Tơgồ bĕ, 
         ba anà tìt sơ̆ng ame Pô
         gài mơrai wơ̆ tơ lơgăr 
         Israel, kơyoa du mơnih 
         duah pơmơtai anà tìt hũ
                            mơtai bơjơ.” 



Bloh tŭ mơhư̆ thơu 
Ac̆elau, anà Herôt, 
đì ngă pơtau apăn-akŏ
lơgăr Juđe, nư̆n Jôsep
huơĭ 'buh khĭn 
mơrai 
wơ̆; 

sơ̆ng kơyoa hũ Yàng 
Pô Lơngì akhàn-pơđăr lăm pơnuaĭ
lơpơi, nư̆n Jôsep đì tơ c̆àr Galile, sơ̆ng 
truh dò lăm sa plơi-prŏng angăn la Nasaret.



Yơu nư̆n, tơgrơ̆
bruă tơbiă truh iơŭ
tơpă yơu pơnuaĭ
du mơnih 

gơnua ̆r-hwơ̆r hũ đờm: “Aràng 
rơŭ iơu Pô la mơnih Nasaret.”

Kơyoa Yàng Pô Lơngì anĭt-rơnăm 
dun-ya, tơ̆l truh hũ brơi Anà Sa Pô, tô

aràng sơi păng-tui Anà nư̆n 'buh 
kơđòng roh-rui mơtai lơhiă, bloh 

hũ pơnuaĭ hơdiŭ
rài pơdò rài. 



Rôma 3:23
Kơyoa abih tơgrơ̆ mơnih hũ ngă glài-sơnoh, lơhiă thĭt 

pơnuaĭ màng-kơc̆rà Yàng Pô Lơngì. 

Rôma 6:23
Kơyoa priă-blàn bloh glài-sơnoh c̆iŭ tơ aràng, la pơnuaĭ

mơtai; bloh pơnuaĭ brơi-soh mư̆ng Yàng Pô Lơngì la pơnuaĭ
hơdiŭ rài pơdò rài lăm Yàng Jêsu Krist, Yàng buơl gudrơi.

Hebrơ 9:27
Tui yơu hũ ngă-nìn tơ jơi anà mơnih păl mơtai sa amăng, 

bloh nư̆n kŏng c̆ahrơña. 



Ephêsô 2:8,9
Nư̆n la gơnừm tơ pơnuaĭ anĭt-brơi-soh, kơyoa pơnuaĭ

păng-tui, bloh buơl adơi-ai hũ dŏng-pơklàh, pơnuaĭ nư̆n 
'buh iơŭ truh mư̆ng buơl adơi-ai, bloh la sa pơnuaĭ brơi-soh 

mư̆ng Yàng Pô Lơngì, kŭng 'buh iơŭ kơyoa bruă buơl 
adơi-ai ngă, tô 'buh aràng sơi hũ rơgơi 

yeh-drơi pơglòng-rùp. 

Rôma 10:9,10
Yơu nư̆n, yah kàng adơi-ai akhàn-tơbiă Yàng Jêsu la Yàng, 

sơ̆ng hơtai-hơtiàn adơi-ai păng-tui lài Yàng Pô Lơngì hũ
ngă tơ Pô mư̆ng pơnuaĭ mơtai hơdiŭ wơ̆, nư̆n adơi-ai rơŭ hũ

dŏng-pơklàh. Kơyoa aràng sơi păng-tui lăm hơtai-hơtiàn 
nư̆n hũ angăn la rĭng-tơpă, sơ̆ng kơyoa kàng đờm ngă grơh 

bloh hũ pơnuaĭ dŏng-pơklàh. 



Jăng 3:16,17
Kơyoa Yàng Pô Lơngì anĭt-rơnăm dun-ya, tơ̆l truh hũ brơi 
Anà Sa Pô, tô aràng sơi păng-tui Anà nư̆n 'buh kơđòng 
roh-rui mơtai lơhiă, bloh hũ pơnuaĭ hơdiŭ rài pơdò rài. 

Kơyoa Yàng Pô Lơngì hũ pơđăr Anà Pô truh dun-ya, 'buh 
iơŭ tô c̆ahrơña dun-ya, bloh tô dun-ya gơnừm tơ Anà

nư̆n bloh hũ dŏng-pơklàh. 

I Jăng 5:11-13
Ni la pơnuaĭ ngă grơh: Yàng Pô Lơngì hũ brơi pơnuaĭ hơdiŭ

rài pơdò rài tơ buơl gudrơi, sơ̆ng pơnuaĭ hơdiŭ ni dò lăm 
Anà Pô. Aràng sơi hũ Pô Yàng Anà nư̆n hũ pơnuaĭ hơdiŭ; 
aràng sơi 'buh hũ Anà Yàng Pô Lơngì nư̆n 'buh hũ pơnuaĭ
hơdiŭ. Dơlhă wă du pơnuaĭ ni tơ buơl adơi-ai, la du mơnih 
păng-tui lăm angăn Anà Yàng Pô Lơngì, tô buơl adơi-ai 

thơu lài buơl adơi-ai hũ pơnuaĭ hơdiŭ rài pơdò rài.

